
Forord 
 
Systematisk skjøtsel starta på Sølendet naturreservat i 1976, og i januar 1977 kom vår første rapport om 
skjøtselen. Kvart einaste år etter dette har vi gitt ut årsrapport som summerer årleg fagleg aktivitet og 
praktisk skjøtsel i reservatet, slik denne rapporten gjer det. Våre studiar på Sølendet inkluderer grunn-
forsking hovudsakleg finansiert av eigen institusjon og forskingsråd, og nytteforsking finansiert av 
naturforvaltninga, dei siste åra av Direktoratet for naturforvaltning (Vedlegg A). 

Utmarkas slåttelandskap er gjenskapt innan store delar av Sølendet naturreservat, og området framstår i 
dag som eit referanseområde for studiar av utmarkas kulturlandskap. Metodar, forskingsresultat og 
erfaringar frå arbeidet på Sølendet blir brukt i mange samanhengar i forsking, naturforvaltning og for-
midling.  

I tillegg til langtidsseriar og overvaking har arbeidet til doktorgradsstudentane Anders Lyngstad og 
Kristine Fjordheim og postdoktorstipendiat Nina Sletvold hatt stort omfang i 2008.  

I 2007 vart det sett opp ein automatisk vêrstasjon på Sølendet i samarbeid med Meteorologisk institutt 
(met.no). Stasjonen har fungert fint i 2008 er no å finne på met.no sitt nett (www.yr.no). Vi har i 2008 
og hatt samarbeid med Bioforsk om studier av beiteeffektar på tidlegare slåttemark. 

I 2008 arrangerte vi to store omvisningar/ekskursjonar på Sølendet,  ”open dag” og omvisning for til-
sette i Røros kommune med om lag 70 deltakarar. Vi har samarbeidd godt med Tom Johansen som både 
er oppsynsmann og ansvarleg for den praktiske skjøtselen. Direktoratet for naturforvaltning, Stat-ens 
naturoppsyn, Fylkesmannen i Sør-Trøndelag og Røros kommune er sentrale i arbeidet med forvalt-
ninga på Sølendet. Skjøtsel av dei rike områda like nedanfor reservatet skjer i samarbeid med grunn-
eigar Per Hjort.  

Takk til alle som har medverka i 2008. Open dag på Sølendet hadde i 2008 god deltaking. Og til alle 
som er interesserte: vel møtt til open dag på Sølendet den 6. juli 2009. 
 
 
Trondheim, februar 2009 
 
 
Dag-Inge Øien Asbjørn Moen  

1 Innleiing 
 
Denne rapporten gir eit oversyn over aktiviteten 
på Sølendet knytt mot forsking, forvaltning og 
formidling i 2008. Det er lagt ved eit oversyn 
over aktiviteten retta mot langtidsstudiar og 
overvaking (vedlegg A), som er ein kopi av vår 
rapportering av ”Prosjekt Sølendet” finansiert av 
Direktoratet for naturforvaltning (DN), og ein 
kopi av årsrapporten for arbeidet med skjøtselen 
av leveområda for orkideen svartkurle (Nigri-
tella nigra) sør for Sølendet (vedlegg B). Ved-
legg C gir oversyn over litteratur om Sølendet. 
 
Fagleg overvaking, botanisk forsking, skjøtsels-
arbeid og formidling har fram til i dag vore nært 
integrert på Sølendet. Sidan opprettinga av reser-
vatet i 1974 har vi ved Vitskapsmuseet i samar-
beid med naturforvaltninga (gjennom åra på 
ulike nivå: MD, DN, Fylkesmannen, kommunen, 
SNO) tatt eit ansvar for heilskapen på Sølendet. 
Langtidsseriane er ein av tre prioriterte seriar 
innan terrestrisk botanikk i Noreg (Norges forsk-
ningsråd 2003), og det årlege arbeidet blir finan-
siert av DN og eigen institusjon. Aktiviteten elles 
er avhengig av støtte frå den lokale natur-
forvaltninga, landbruksforvaltninga og Norges 
forskningsråd (NFR). 
 
Den botaniske aktiviteten som heilskap på Sø-
lendet kan skiljast i 11 delprosjekt. Grensene 
mellom delprosjekta er diffuse. Langtidsstudiar 
og overvaking er viktige element i dei fleste. 
Hovudaktiviteten i 2008 ligg innan delprosjekta 
1, 2 og 3 (sjå kapittel 4): 

1 Generelle studiar av planteliv og økologi 
2 Produksjonsøkologiske studiar 
3 Populasjonsøkologiske studiar 
4 Næringsdynamikk i gamle slåttesamfunn 
5 Bålvegetasjon 
6 Skjøtselsplan, oppfølging av skjøtsel 
7 Effektar av natursti 
8 Effektar av beite på tidlegare slåttemark 
9 Genetiske studiar av orkidepopulasjonar 
10 Orkidear og mykorrhiza 
11 Skjøtsel av svartkurlelokalitetar utanfor 

reservatet 
 
Elles viser vi til Moen (1990), Moen et al. (1999) 
og Øien & Moen (2006b) for ei oversikt over 
forskingsresultat, skjøtsel m.m. i reservatet. 
 

Tabell 1. Bemanning og arbeidsinnsats for vår fag-
lege aktivitet på Sølendet i 2008. Inkludert i tabellen 
er arbeid med manuskript og arbeidet med skjøtsel 
av leveområda for svartkurle sør for reservatet. Ar-
beidet vart utført med støtte frå Direktoratet for na-
turforvaltning, Røros kommune, Norges forsknings-
råd og NTNU. Arbeidet til oppsynsmann og 
skjøtsel, og prosjektmedarbeidarar utanfor NTNU, 
er ikkje tatt med. 
 
Namn Feltarbeid For-

/etterarb. 
  
Moen, Asbjørn 
  prosjektleiar 

 
12 d 

 
1 mnd 

Øien, Dag-Inge 
  forskar 

 
14 d 

 
3,5 mnd 

Lyngstad, Anders 
  dr.gradsstipendiat 

 
13 d 

 
4 mnd 

Sletvold, Nina 
  Postdoktorstipendiat 

 
24 d 

 
4 mnd 

Ulvan, Eva 
  felt-/forskingsassistent

 
17 d 

 
0,5 mnd 

Moen, Erlend 
  feltassistent 

 
1 d 

 
- 

Moen, Gr Mette 
  feltassistent 

 
3 d 

 
- 

Halseth, Christine 
  feltassistent 

 
6 d 

 
- 

Hansen, Sigrid O.  
  feltassistent 

 
6 d 

 
- 

 
Sum 

(96 d)  
5 mnd 

 
13 mnd 

 
 
Asbjørn Moen leiar prosjektet, og forutan fors-
kar Dag-Inge Øien har doktorgradsstipendiat 
Anders Lyngstad og postdoktorstipendiat Nina 
Sletvold deltatt i arbeidet i 2008. Forskar Liv S. 
Nilsen ved Bioforsk, doktorgradsstipendiat Kris-
tine Fjordheim ved Universitetet i Bergen (UiB) 
og førsteamanuensis Trond Arnesen ved Høg-
skolen i Sør-Trøndelag (HiST) har og utført 
arbeid på prosjektet i 2008. Elles har fleire vore 
engasjerte som feltassistentar (jf. tabell 1). I til-
legg utfører Nils Stenvold, tidlegare oppsyns-
mann på Sølendet, sliping av ljåar til bruk i pro-
duksjonsstudiane (sjå kapittel 4). I 2008 kjøpte 
Vitskapsmuseet inn ny slipestein til dette bruket. 
 
Det har vore høg aktivitet på Sølendet i 2008. I 
alt er det lagt ned meir enn halvanna årsverk 
(tabell 1). Hovuddelen av aktiviteten har vore 
innan langtidsstudiar og overvaking og innan to 
grunnforskingsprosjekt: doktorgradsstudiet til A. 

Lyngstad på klonal vekst hos duskull, breiull og 
blåtopp (Eriophorum angustifolium, E. latifol-
ium, Molinia caerulea), og postdoktorarbeidet til 
N. Sletvold på populasjonsbiologien til brude-
spore (Gymnadenia conopsea). Alle ligg hovud-
sakleg innanfor delprosjekt 2 og 3. I tillegg kjem 
doktorgradsarbeidet til K. Fjordheim på korleis 
klimatilhøve og kulturell påverknad har verka 
inn på danning og utvikling av bakkemyr. Søl-
endet er eit av tre studieområde. Fjordheim er 
tilsett ved UiB med A. Moen som medrettleiar.  
 
I tillegg kjem oppfølging av faste prøveflater og 
enkeltindivid av svartkurle sør for naturreservat-
et, i samband med skjøtsel av leveområda for art-
en (delprosjekt 11; sjå vedlegg B). Dette skjer i  
samarbeid med Røros kommune og grunneigar 
(Per Hjort), og byggjer på tidlegare kartlegging 
og registrering av svartkurle. 
 
Resultata frå det langsiktige forskingsarbeidet på 
Sølendet er og sentrale i høve til Artsdatabanken 
sitt arbeid med ein ny typifisering av norsk natur 
i prosjektet ” Naturtyper i Norge” som nyleg er 
sluttført. Prosjektet har vore leia av professor 
Rune Økland ved Universitetet i Oslo, og A. 
Moen har delteke i arbeidsgruppa. 
 
Studia av fjørmygg i kjelder på Sølendet held 
fram, men innsamling av data vart avslutta i 
2007. Førsteamanuensis Kaare Aagaard og 
førsteamanuensis Torbjørn Ekrem ved SN er 
ansvarlige for prosjektet. I tillegg deltek post-
doktor Elisabeth Stur. Prosjektet er eit grunn-
forskingsprosjekt, og ein del av eit europeisk 
prosjekt over insektfaunaen i kjelder. Resultat frå 
prosjektet er nyleg presentert på ”XXth Inter-
national Congress of Zoology” (Ekrem et al. 
2008). 
 
Vêrstasjonen på Sølendet har no vore i drift i 
over eit år, og har gitt gode data på vêr og 
klima (sjå kap. 2). Dette, saman med dei 
hydrologiske målingane og telemålingane vil 
gjere oss betre i stand til i klargjere saman-
hengar mellom plantedekket (ulike plantesam-
funn og samansetjing, blomstringsfrekvens, 
produksjon m.m.) og viktige miljøfaktorar.  
 
Sølendet er også i 2008 brukt aktivt i formid-
lings- og undervisningsarbeid, m.a. med ein 
svært godt besøkt "open dag" den 7. juli (sjå kap. 
5). Dessutan gjennom godt besøkte naturstiar 
gjennom heile sommarsesongen. Formidlingsar-
beidet har tatt tid for A. Moen og medarbeidarar, 

og har stort sett vore gjennomført utan eksterne 
midlar. 

2 Vêr, fenologi og blomstring 
 
2.1 Vêret 
Det var i overkant av normale snømengder på 
Sølendet vinteren 2007/2008. På det meste vart 
det målt 101 cm snø ved vêrstasjonen den 6. 
mars. Det var svært lite tele i jorda, berre i nyleg 
slåtte flater vart det registrert nokre få cm tele i 
slutten av april (målingar utført av oppsyns-
mann, sjå og vedlegg A). Det meste av snøen 

hadde smelta i byrjinga av mai (figur 1a), men 
det var kjøleg vêr med frostnetter i slutten av mai 
(figur 1b) og fleire dagar med snøbyger, både 14. 
og 23. mai. Mai var svært nedbørrik (figur 1a) 
med meir enn det dobbelte av normal nedbør. 
Dette gjorde at vasstanden på myrene var høg 
tidleg i sesongen (figur 2). Etter ein kort-varig 
varmeperiode i første halvdel av juni, kom det 
ein ny periode med kjøleg vêr og fleire 
frostnetter i siste halvdel av juni (figur 1b). 

Figur 1. Daglege registreringar av temperatur og nedbør frå vêrstasjonen på Sølendet sommaren 2008. a. Nedbør-
sum (stolpar) og snødjupne (heiltrukken linje). b. Middel-, minimums- og maksimumstemperatur. 

a 

Figur 2. Eksempel på variasjonen i grunnvasstanden gjennom sesongen 2008. Frå lokalitet 13 på Sølendet. 13A 
vart slått med ljå i 2007. 13B har ikkje vore slått sidan tidleg på 1980-talet. 
 
 
Resten av sommaren var om lag som normalt, 
med korte periodar med varmt vêr i byrjinga av 
juli og  månadsskiftet juli/august, men første 
frostnatt kom allereie 10. august (figur 1b). 
Generelt var det lite nedbør, spesielt i juni. 
Hausten var tørr, men med om lag gjennomsnitt-
lege temperaturar. Det var eit par korte periodar 
med snødekke i løpet av oktober, men stabilt 
snødekke vart først registrert frå 10. november. 
 
 
2.2 Fenologi 
Trass i varmt vêr og snøsmelting tidleg i mai, 
gjorde kjølig vêr frå midten av mai at blomst-
ringa av forsommarartane kom om lag som 
normalt. Lauvsprett kom i slutten av mai. Under 
følgjer eit utval fenologiregisreringar. 
 
16. mai Lite grønt å sjå, bjørka er svart enno. 

Det meste av snøen har gått, men fram-
leis nokre flekkar og fonner i skogkant-
ar og skogholmar. Myra er vassmetta 
og det er vått i nedre delar av reservat-
et, spesielt i vassdalane. Torvull i 
blomst her og der. 

19. juni Marihand-artane er i starten av blomst-
ringa, og dei første duskane hos breiull 

har dukka opp. Skogstorkenebb og 
duskull er godt i gang med blomstringa, 
men før toppen. På topp er ballblom og 
kvitsoleie. Enno ein del gullmyrklegg i 
blomst, men blomstringa går mot slut-
ten mange stader. 

9. juli Gulsildre, jåblom og søte-artane er i 
starten av blomstringa. Tyrihjelm, stor-
tveblad og brudespore er godt i gang 
med blomstringa, men før topp. Mari-
hand-artane, ull-artane og svartkurle er 
på topp. Skogstorkenebb er over blom-
stringstoppen, og ballblom er på slutten 
av blomstringa. 

7. aug. Blåknapp og ryllik på topp. Gulsildre, 
sumphaukeskjegg og følblom er over 
blomstringstoppen. Alle orkide-artane 
er avblomstra. 

 
 
2.3 Blomstring og utvikling hos 
nokre artar 
Til liks med 2007 var også 2008 generelt eit 
dårleg blomstringsår på Sølendet. Unntaket er  
torvull som hadde eit av dei beste blomstringsåra 
som er registrert. Alle orkideane hadde eit dårleg 

blomstringsår, for lappmarihand, eit av dei dår-
legaste på mange år. Mange orkidear var prega 
av frostskadar etter frostnettene i juni, spesielt 
stortveblad. Frostskadar i form av svarte blom-
sterknoppar vart og observert på eit stort tal 
sumphaukeskjegg. Ellers blomstra fleire av sein-
sommarartane om lag som i eit gjennomsnittsår, 
blåknapp til og med noko over. 
 
Svartkurle i og utanfor reservatet 
Eit oversyn over økologien og utbreiinga til 
svartkurle, og utviklinga på Sølendet er gitt i 
Moen & Øien (2003). Talet på blomstrande indi-
vid var i 2008 svært lågt (figur 3). Det vart regi-
strert totalt 70 blomstrande individ innanfor 
reservatet, noko som er mellom dei lågaste tala 

som er registrert sidan systematiske teljingar 
starta på slutten av 1970-talet. Berre 1988 og 
2005 har vore lågare, med respektive 35 og 60 
blomstrande individ (vedlegg A: tabell 2). Det 
var nedgang i dei fleste delområda (vedlegg A: 
tabell 3a), med unntak av nokre av dei uskjøtta 
delområda på Nerlaua-engene (område II). Delen 
av blomstrande individ innanfor dei skjøtta areala 
i reservatet gjekk difor noko ned i høve til fjor-
året, men syner likevel ein stigande trend (figur 
3). Også dei andre orkideartane på Sølendet had-
de dårleg blomstring i 2008. Kjøleg vêr i starten 
av vekstsesongen, med fleire periodar med 
nattefrost etter at snøen gjekk, også utover i juni, 
og då kombinert med lite nedbør, er truleg den 
viktigaste årsaken til den dårlege blomstringa. 

Figur 3. Blomstring av svartkurle (Nigritella nigra) i Sølendet naturreservat. Figuren viser talet på blomstrande 
individ innanfor reservatgrensene, og andelen av det totale talet på blomstrande individ som finst på dei areala som 
no er skjøtta (stipla linje). 
 
 
Utanfor reservatet gjekk og talet på blomstrande 
svartkurle ned i høve til i fjor (vedlegg A: tabell 
2). Det var nedgang i fleire av dei mindre delpo-
pulasjonane, men både i den skjøtta delpopula-
sjonen sør for Ryan (område VI, delpop.17) og i 
det uskjøtta området sør for Haugen (VII), heldt 
talet seg om lag på fjorårsnivået (vedlegg A: 
tabell 3b). Det samla talet på blomstrande svart-
kurle på og omkring Sølendet kom opp i 365 
individ i 2008. Av desse var meir enn 3/4 regist-
rert utanfor reservatgrensene (vedlegg A: tabell 
2). 
 

Delar av leveområda for svartkurle sør for reser-
vatet blir no skjøtta etter ein skjøtselsplan utar-
beidd av Vitskapsmuseet (Øien & Moen 2005). 
Eit areal på  ca 25 daa på Per Hjort sin eigedom 
har blitt rydda sidan 2005. Dette arealet blir kvart 
år beita av storfe. I 2008 vart og eit areal på ca. 3 
daa rydda for kratt. Individ av svartkurle i dei 11 
faste prøveflatene som er lagt ut i området vart 
følgde med same metodikk som innanfor 
reservatet (sjå kap. 4). 

Handmarinøkkel og haustmarinøkkel 
Det fins fire marinøkkelartar på Sølendet. Alle er 
tekne med i den siste norske raudlista (Elven et 
al. 2006). Handmarinøkkel og haustmarinøkkel 
(Botrychium lanceolatum, B. multifidum) er 
sjeldne i Noreg, og på tilbakegang i reservatet 
som elles i landet. Grunnen er klart tilgroing av 
eit tidlegare lågvakse kulturlandskap som var 
påverka av slått og/eller beite av husdyr. Hand-
marinøkkel er ein sterkt truga art (EN) og veks i 
rik lågurteng, og vi har lukkast i å auke talet på 
individ innan ein skjøtta lokalitet. Og vi vonar at 
dei skjøtselstiltaka som er sett inn fleire stader 
dei siste åra vil berge, og kanskje auke talet på 
individ. Haustmarinøkkel derimot, veks i fattig-
are engvegetasjon, i område der vi ikkje har sett 
inn skjøtsel. Dei siste åra har vi overvaka alle 
kjende individ, og dessverre har arten (som er 
sårbar (VU) og fredlyst) gått sterkt attende. I dei 
siste åra har talet på individ på Sølendet halde 
seg kring 15. For denne arten er det naudsynt 
med god oppfølging, og vi vurderer spesielle 
skjøtselstiltak i åra framover. 



 

 9

3 Skjøtselsarbeid 
 
Statens naturoppsyn (SNO) har ansvaret for opp-
syn og den praktiske skjøtselen på Sølendet. Ar-
beidet vart leia av Tom Johansen, og ein god del 
av arbeidet vart utført av Øystein Nyrønning. I 
tillegg har Roger Myhr frå Länsstyrelsen i Jämt-
land delteke i skjøtselsarbeidet. Arbeidet er gjen-
nomført etter skjøtselsplanen med tillegg (Moen 
& Rohde 1985, Arnesen & Moen 1990, Øien & 
Moen 2006b). Postar og informasjonsplakatar til 
naturstien vart montert opp i månadsskiftet mai-
juni, og årets skjøtselsarbeid starta i midten av 
juli og varte fram til midten av september. Tabell 
2 gir eit oversyn over tradisjonell skjøtsel som 
vart utført. Figur 4 viser areala som vart slått. 
  
I tillegg til slått og raking vart følgjande skjøt-
selsarbeid utført: 
- tynning av bjørk i Storesvollen 
- rydding og hogging av vindfall. 
- brenning av gras og ryddingsavfall. 

- utsetjing av postar og informasjonsplakatar i 
naturstien. 

- vedlikehald av klopper og slåttebuer. 
- ymse maskinvedlikehald. 
- restaurering av stakkstenger. 
 
Under arbeidet har T. Johansen hatt løpande 
kontakt med representantar frå Vitskapsmuseet. 
Alt graset som er raka opp er sidan levert som fôr 
eller brent. I samband med dette vart det etablert 
fem nye bålflekkar i reservatet (159-163, sjå 
figur 4). Nesten alt graset frå engskogane i 
Stormannsholmen og i Storesvollen, og frå 
intensivområdet ved Midtilaua vart levert som 
fôr, pressa til rundballar. Unntaket er noko av 
graset ved Midtilaua. Her vart området raka to 
gonger på grunn av vått vêr då rundballepressa 
vart brukt. Ved siste raking vart graset brent. Det 
meste av graset vart levert som rundballar av 
tørrhøy, men ein del vart og pakka i plast. I alt 
ca. 350 ballar (dette utgjer 4-5 tonn høy) vart 
levert til Per Hjort (grunneigar like vest for 
Sølendet) og til reineigarar frå Riasten-Hyllingen 
reinbeitedistrikt.  

 
Tabell 2. Oversikt over tradisjonell skjøtsel som vart utført på Sølendet i 2008. Alle tal er omtrentlege, og 
numme-reringa viser til figur 3. 
 
 

Slått: 1 Intensivområdet i aust, v /Midtilaua 14 daa midten av august 
 2 Storesvollen – aust f. Stormannsholmen 145 daa august 
 3 Stormannsholmen 45 daa juli 
   204 daa  

 
Raking: 1 Intensivområdet i aust, v /Midtilaua 14 daa midten av august 
 2 Storesvollen – aust f. Stormannsholmen 85 daa august/sept. 
 3 Stormannsholmen 45 daa juli 
   144 daa  

Figur 4. Skjøtta areal i 2008. Slått og raking i alle område. Lyst skravur: berre slått, mørk skravur: slått og raking. 
1: Intensivområdet i aust, området rundt Midtilaua, 14 daa. 2: Området Storesvollen –  aust for Stormannsholmen, 
ca. 145 daa. 3: Stormannsholmen, ca. 45 daa. Totalt vart ca. 204 daa slått, innan ca. 60 av desse vart graset ikkje 
raka saman og fjerna.     : Nye bålflekkar med nummer. 
 
 

1

2

159
160

161

162
163

3 

4 Botanisk arbeid 
 
4.1 Feltperiodar 
Feltarbeidet vart hovudsakleg utført i tre peri-
odar: 7.-11. juli, 14-18. juli og 4.-9. august. 
Under følgjer ei oversikt over feltaktiviteten. 
Totalt vart det utført 96 dagsverk i felt innan 
prosjektet frå Vitskapsmuseet si side, medrekna 
oppfølging av skjøtsel i leveområda for svart-
kurle sør for reservatet (vedlegg B). 
 
23. april. Telemåling. Utført av oppsynsmann 
Tom Johansen, SNO/Røros kommune. 
 
16. mai. Usetjing av dataloggarar for måling av 
vasstand, fenologiregistrering. Frå SN: D.-I. 
Øien. 
 
19.-20. juni. Teljing av gullmyrklegg, gjødsling 
av prøveflater i gjødslingsfelt, fenologiregistrer-
ing, måling av grunnvasstand. Frå SN: N. 
Sletvold og D.-I. Øien. 
 
6.-11. juli. Teljing og oppfølging av enkelt-
individ i faste prøveflater, teljing av svartkurle, 
blomstringsteljing, oppfølging av faste prøveflat-
er i beiteområdet, merking og måling av individ 
av brudespore til pollineringseksperiment, mål-
ing av grunnvasstand, fenologiregistrering. Opp-
følging av faste prøveflater i svartkurleområda 
sør for reservatet To omvisingar (7. juli): ”Byen, 
bygdene og kunnskapen” (39 deltakarar) og for 
tilsette i Røros kommune (30 deltakarar) . Frå 
SN: A. Moen og E. Ulvan (heile perioden), N. 
Sletvold og D.-I. Øien (til 10. juli). 
 
14.-18. juli. Teljing og oppfølging av enkelt-
individ av duskull, breiull og blåtopp (Eriopho-
rum angustifolium, E. latifolium, Molinia caeru-
lea) for studiar av klonal vekst. Testing av utstyr 
for pollinatorobservasjon og handpollinering av 
brudespore. Frå SN: A. Lyngstad, N. Sletvold 
(frå 15. juli) og E. Ulvan. 
 
21-25. juli. Testing av utstyr for pollinator-
observasjon og handpollinering av brudespore. 
Oppfølging av enkeltindivid i faste prøveflater. 
Frå SN: N. Sletvold. 
 
28-29.juli. Måling av fruktsetting hos brude-
spore i pollineringseksperiment. Frå SN: N. 
Sletvold. 
 

4.-9. august. Teljing av blomstrande individ og 
registrering av frøsetting i faste prøveflater, slått 
av 50 forsøksruter (produksjonsmåling), skjøt-
selsrettleiing, fenologiregistrering. Oppgraving 
av torv for utvasking av røter av duskull, breiull 
og blåtopp. Måling av fruktsetting hos brude-
spore i pollineringseksperiment. Oppfølging av 
faste prøveflater i svartkurleområda sør for reser-
vatet. Frå SN: C. Halseth, S. Hansen og A. 
Lyngstad (heile perioden), A. Moen og G.M. 
Moen (frå 7. august), E. Moen (slåttekar 9. 
august), N. Sletvold (5.-8. august), E. Ulvan 
(heile perioden) og D.-I. Øien (frå 6. august). 
 
10.-12. august. Plantesosiologiske omanalysar  
av faste prøveflater i eit tidlegare beiteområde. 
A. Moen frå SN og Liv S. Nilsen frå Bioforsk. 
 
21. august. Måling av fruktsetting og innsamling 
av frøkapslar frå brudespore i pollinerings-
eksperiment. Frå SN: N. Sletvold. 
 
5. september. Innsamling av frøkapslar frå bru-
despore i pollineringseksperiment. Frå SN: N. 
Sletvold. 
 
17-18. september. Kartlegging av skjøtta 
område, skjøtselsrettleiing, fenologisregistrering, 
vedlikehald av telemål og innsamling av data-
loggarar. Gjennomgang av svartkurleområde sør 
for reservatet. Frå SN: A. Lyngstad og D.-I. 
Øien. 
 
15. oktober. Utplassering av frøpakkar av 
brudespore i eit frøspiringseksperiment. Frå SN: 
N. Sletvold. 
 
 
4.2 Arbeid på delprosjekta og nokre 
resultat 
Nedanfor følgjer eit oversyn over den faglege 
aktiviteten knytt mot dei enkelte delprosjekta. 
Delprosjekt der det ikkje har vore aktivitet i 2008 
er ikkje omtala. Sjå tidlegare årsrapportar (m.a. 
Øien & Moen 2003) for skildring av desse. 
 
Delprosjekt 1. Generelle studiar av planteliv 
og økologi 
Det vart gjennomført telemålingar og vasstands-
målingar også i 2008. Telemålingane er manuel-
le og har vore utført sidan 2001 ved i alt 13 må-
lepunkt i åtte lokalitetar (figur 4). Dei viser klare 
skilnader frå år til år, og også effekten av slått 
(sjå vedlegg A). 

Figur 5. Kart over fastmerka lokalitetar (prøvefelt; bålflekkar med faste prøveflater er ikkje tatt med) på Sølendet 
per 31.12.2008, samt plassering av 13 telemål  (T), 7 grunnvassbrønnar (G) for automatisk registrering av vass-
standsnivå og vêrstasjon. B: Tidlegare beiteområde med fastmerka prøveflater like utom reservatgrensa. 
 
 
 

 

B

Vasstandsmålingane baserer seg på både manu-
elle og automatiske (dataloggarar) målingar i 
totalt 52 faste prøveflater. Systematiske mål-
ingar har vore utført sidan 1999. Frå 2006 har 
det vore plassert ut fire sensorar for automatisk 
vasstandsmåling fordelt på tre dataloggarar. 
Totalt er det no utplassert sju sensorar fordelt 
på fem dataloggarar (figur 5). Utplassering og 
drift av utstyret vert gjort i samarbeid med 
Norges geologiske undersøkelse (NGU).  
 
Det er stor variasjon i grunnvasstanden gjen-
nom året og mellom år, spesielt vår og haust. 
Også her har slåtten betydning. Flater som 
nyleg har vore slått har jamt over høgare vass-
stand enn uslåtte flater. I 2008 syner målingane 
at vass-standen varierte svært mykje gjennom 
sesongen. Det var fleire periodar med låg vass-
stand. Spesielt låg vasstand vart målt i byrjinga 
av juni og i månadsskiftet juli-august, då lag 
vasstanden 40-50 cm under bakken i fleire 
lokalitetar (figur 2). Frå 4. august og ut sesong-
en heldt vasstanden seg stabil, nokre få cm 
under bakken. 
 
I samband med undersøkingane av danning og 
utvikling av bakkemyr, gjennomførte K. Fjord-
heim ein del vegetasjonsanalyser i felt, samt 
innsamling og seinare preparering av plante-
materiale til referansesamling. 
 
Delprosjekt 2. Produksjonsøkologiske studiar 
Slått av 44 prøveflater, dei fleste 12,5 m². Erlend 
Moen slo 9. august med ljå i følgjande lokalitet-
ar (i parentes talet på prøveflater når det er fleire 
enn ei): 1(2), 2(5), 3(3), 4(3), 5(2), 6, 7, 8(2), 9, 
10, 11, 12, 17, 18, 20, 21, 22, 23, 27(2), 31, 35, 
38, 40(2), 50(2), 56, 61(2), 72, 101, 301. Fersk-
vekt vart målt med bismar i felt. Stikkprøver (3 
pr. prøveflate) vart samla inn og frose ned. Prøv-
ene er seinare tørka og vegne og overjordisk 
planteproduksjon er rekna ut. 
 
Produksjonsverdiane i slåtteflatene har dei siste 
åra vist ein stigande trend. Både i mange av myr-
samfunna og engsamfunna er målingane i 2008 
mellom dei høgste verdiane som er målt sidan 
årvisse målingar starta på slutten av 1970-talet 
(vedlegg A). 
 
Delprosjekt 3. Populasjonsøkologiske studiar 
Studiar av blomstring og populasjonsdynamikk 
hos ulike karplanteartar, og overvaking av verk-
naden av skjøtselstiltak i faste prøveflater. 
Blomstrande individ av 63 takson (artar, under-

artar, hybridar; vedlegg A: tabell 1) vart talde i 
eit varierande tal ruter. Teljing gjekk føre seg i 
totalt 185 flater (dei fleste er 12,5 m²) i 2008. I 
tillegg kjem teljing i faste prøveflater i eit tidleg-
are beiteområde (sjå delprosjekt 8). I åra som har 
gått (for orkidear sidan 1977) har dette arbeidet 
gitt eit stort og unikt materiale med ubrotne 
seriar av teljingar. I tillegg til teljing vart 12 artar 
av orkidear og marinøklar (vedlegg A: tabell 1) 
følgde på individnivå også i 2008 innanfor 58 av 
dei 185 flatene. Dessutan har ca. 20 individ av 
orkidehybridar mellom artar i ulike slekter (Coe-
loglossum, Dactylorhiza, Gymnadenia) blitt 
følgde sidan tidleg på 1990-talet. Tilstand, vitali-
tet og frøsetjing hos individa vart registrerte. 
Orkideen svartkurle (Nigritella nigra) blir også 
talt over større område, og enkeltindivid blir 
følgd i fire prøveflater innom og ni prøveflater 
utom reservatet (totalt 22 blomstrande individ i 
2008). 
 
Teljingar av blomstrande individ og registrering 
av tilstand for enkeltindivid blir systematiserte i 
ein database (Access). Innlegging og oppdater-
ing av databasen tar mykje tid. Kvart år vert det 
lagt til om lag 1500 postar med blomstrings-
teljingar og tilstandsopplysningar for om lag 
1000 enkeltindivid. Datamaterialet er heile tida 
under bearbeiding og publisering. I 2008 har vi 
ferdigstilt eit manus om effekten av slått på 
populasjonsdynamikken hos lappmarihand ved 
hjelp av matrisemodellering (Sletvold et al. in 
prep). Det er brukt data frå langtidsseriane frå 
Sølendet og tilsvarande data frå Tågdalen i 
Surnadal. Resultata viser m.a. at slåtten fører til 
redusert frøproduksjon men auka rekruttering, og 
at populasjonens vekstrate er høgare i slåtte flater 
enn uslåtte. Manuskriptet er sendt for publisering 
i internasjonalt tidsskrift. 
 
Anders Lyngstad sitt doktorgradsstudium av 
klonale vekstmønster hos duskull, breiull og blå-
topp (Eriophorum angustifolium, E. latifolium, 
Molinia caerulea) starta i 2006. Målsetjinga med 
undersøkingane er (1) å klargjere korleis slåtten 
påverkar det klonale vekstmønsteret hos desse 
artane (i dette ligg òg rekruttering av nye rametar 
og individ), og (2) å utarbeide ein modell som 
forklarar variasjonen i blomstring over tid, i høve 
til slåttepåverknad og vêrtilhøve. Tågdalen 
naturreservat i Surnadal inngår også i desse 
undersøkingane, med parallelle registreringar i 
faste prøveflater. 

Tabell 3. Kartkoordinatar (UTMWGS84) til prøve-
felta, samt plassering (avstand fra SV-hjørnet i cm 
N, cm Ø) og areal (cm N x cm Ø) som er påvirka 
etter prøvetaking i 2008 i samband med studiar av 
klonale vekstmønster  
 
Felt 
nr. Kartkoordinat 

Plassering 
(N, Ø) 

Areal   
(cm) 

330 PQ 44742, 53352 20, 130 45 x 50
331 PQ 44727, 53312 10, 0 35 x 35
332 PQ 44675, 53408 10, 75 50 x 60
333 PQ 44638, 53467 10, 5 50 x 60
334 PQ 44627, 53499 10, 160 60 x 50
335 PQ 44665, 53235 0, 135 60 x 60
336 PQ 44715, 53218 120, 15 50 x 60
337 PQ 44935, 53152 10, 150 60 x 45
338 PQ 44935, 53178 0, 35 60 x 50
339 PQ 44869, 53606 20, 130 50 x 45
340 PQ 44757, 53512 110, 80 50 x 65
341 PQ 44785, 53452 10, 160 70 x 40
342 PQ 44744, 53357 20, 15 50 x 50
343 PQ 44742, 53399 15, 90 50 x 50
344 PQ 44635, 53458 65, 35 50 x 60
345 PQ 44640, 53489 20, 95 60 x 55
346 PQ 44622, 53496 15, 70 55 x 65
347 PQ 44718, 53321 10, 130 55 x 50
348 PQ 44733, 53310 10, 135 60 x 60
349 PQ 44725, 53210 145, 160 60 x 50
350 PQ 44716, 53230 155, 150 60 x 50
351 PQ 44671, 53220 55, 10 60 x 50
352 PQ 44664, 53245 75, 190 60 x 45
353 PQ 44880, 53603 10, 140 60 x 55
354 PQ 44887, 53594 160, 25 50 x 60
355 PQ 44941, 53143 45, 155 60 x 30
356 PQ 44933, 53165 20, 170 60 x 45
357 PQ 44942, 53187 0, 10 50 x 45
358 PQ 44948, 53187 10, 25 60 x 50
359 PQ 44679, 53415 10, 15 60 x 60
360 PQ 44675, 53419 10, 25 60 x 50
361 PQ 44788, 53453 40, 145 45 x 60
362 PQ 44792, 53453 25, 150 45 x 65
363 PQ 44833, 53385 20, 150 60 x 60
364 PQ 44855, 53394 60, 55 70 x 55
365 PQ 44861, 53394 50, 130 45 x 30

 

 
(1) I 2008 vart alle tidlegare merka rametar av 
duskull, breiull og blåtopp i dei 36 prøvefelta 
som inngår i undersøkingane (nr. 330-365 i figur 
5) følgde opp. I tillegg vart nye rametar målt 
inn og registert. Kvar ramet er merka med en 
nummerert pinne på samme vis som ved opp-
følging av orkidéindivid. Lengde på lengste 
blad, høgde på blomstrande rametar, om ram-
eten blomstrar eller ikkje, breidde på det brei-
aste bladet og tal blad vart målt. Klonalitet vart 
undersøkt hos breiull og blåtopp. Alle rametar 
som hang saman, eller der ein kunne sjå at dei 
hadde hengt saman, vart rekna til same klon. I 

alt 1061 blåtopp-rametar har blitt merka sidan 
2006, og 973 var i live i 2008. Tilsvarende tal 
for breiull er 465 merka og 379 i live, og for 
duskull er 415 merka og 268 i live. I tillegg vart  
det totale talet på rametar av de tre artane 
registert i heile prøveflata (50x50 cm) og tal 
blomstrende skott i heile feltet (2 x 2 m) innan 
dei 36 prøvefelta. 
 
Innan alle dei 36 prøvefelta (men utanfor den 
0,25 m² store prøveflata) vart det grave opp eit 
torvstykke på ca 25 x 50 cm og ca 25 cm djupt. 
Torvstykka vart så oppbløtte i vatn og meste-
parten av jorda fjerna, slik at heile rametar, 
inklusive røter, av dei tre artane kunne samlast 
inn. I alt 107 rametar av duskull, 207 rametar 
av breiull og 539 rametar av blåtopp vart samla 
inn. Rametane vart seinare delt opp i ulike delar 
(blomsterstengel, blad, røter) og tørka og vegd. 
Resultata blir brukt til å lage standard-kurver 
for vekt av enkeltrametar i høve til karakterar 
som har blitt målt på dei innmålte og merka 
individa (sjå over). Hola etter gravinga vart 
dokumentert ved innmåling, foto og felt-notatar 
(tabell 3), og fylt igjen ved å flytte skiver av 
torv inn frå kanten. 
 
(2) I 2008 har data frå langtidsseriane over 
blomstring hos breiull og duskull i ca. 70 prøve-
flater i perioden 1982/83-2007 blitt bearbeidd. 
Desse data er kobla mot vêrdata (temperatur- og 
nedbørsummar) og slåttefrekvens ved hjelp av 
tidsserieanalyse for utarbeiding av ein autoreg-
ressiv modell. Denne modellen skildrar korleis 
vêrtilhøve, slåtteregime og blomstring det fore-
gåande året påverkar ressurslageret til planten, 
som igjen avgjer om den er i stand til å blomstre 
eller ikkje. Førebels resultat tyder på at både vår-
nedbør og vårtemperatur (både inneverande og 
det foregåande året) er viktig. Tilsvarande ana-
lysar blir og gjort med dataseriane fra Tågdalen. 
Resultata for dei to områda vil bli samanlikna, og 
målet er å få til ein modell som kan omfatte 
begge. 
 
Nina Sletvold sitt studium av populasjons-
biologien til brudespore (Gymnadenia conop-
sea) starta i 2008. Arbeidet utgjer hoveddelen 
av hennar postdoktorarbeid og i tillegg til Søl-
endet inngår Tågdalen i Surnadal som studie-
område. Undersøkingane er firedelte: 
 
(1) Pollenbegrensing og fenotypisk seleksjon. 
Ved hjelp av pollineringseksperiment, blir det 
undersøkt om fruktsetting og frøproduksjon er 

pollenbegrensa, om pollinator driv seleksjon på 
blomsterkarakterar og om reproduksjon inneber 
ein kostnad i form av framtidig overleving og 
reproduksjon. I alt 460 individ vart merka og 
fordelt på tre behandlingar: 220 individ var 
kontroll (åpenpollinerte), 120 individ vart 
ekstrapollinerte (alle blomster handpollinerte) 
og hos 120 individ vart alle blomster fjerna i 
knoppstadiet. På dei åpen- og ekstrapollinerte 
individa vart ulike blomsterkarakterar målte, 
fruktsetting registrert og frukter målt og vegd. 
Førebels syner resultata pollenbegrensing og 
seleksjon for  fleire og større blomster med 
lenger spore driven av pollinator.  
 
(2) Innavlsdepresjon. Ved hjelp av polliner-
ingseksperiment blir det undersøkt om det er 
innavlsdepresjon eller utavlsdepresjon hos 
brudespore. Blomsterakset hos i alt 50 individ 
vart omslutta av eit ”nettingbur” for kontrollert 
pollinering. På kvart individ vart det utført tre 
ulike krysningar: sjølpollinering, utkryssing 
innen populasjonen (10-30 m) eller utkryssing 
mellom populasjonar (1,6 km). Frukt frå desse 
vart samla, målt og vegd, og frøvekt estimert. 
Frøpakkar er sett ut i felt for måling av frø-
spiring i 2009. Førebels syner resultata både 
innavls- og utavlsdepresjon 
 
(3) Pollinatorobservasjon. Ved hjelp av video-
overvaking blir det undersøkt kva som er dei 
viktigaste pollinatorane, når på døgnet det er 
størst aktivitet og besøksmønsteret til pollina-
torane i høve til blomster- og habitatkarakterar. 
Registreringane startar i 2009. 2008 vart brukt 
til testing av utstyr. 
 
(4) Spireprosent og frøoverleving over tid. Frø-
pakkar frå åpenpollinerte individ vart sett ut i 
felt. Første innsamling og registrering av spir-
ing og overleving vil bli gjort i 2009. 
 
Delprosjekt 4. Næringsdynamikk i gamle 
slåttesamfunn 
Gjødsling med flytande næringsløysing av 48 
prøveflater i to lokalitetar (702 og 703) vart 
gjennomført 20. juni. 
 
Delprosjekt 8. Effektar av beite på tidlegare 
slåttemark 
Overvaking av vegetasjonsendringar etter opp-
hør av beite i 50 faste prøveflater (dei fleste 0,25 
m²). Teljing av blomstrande individ hos 11 artar 
karplantar vart gjennomført også i 2008. I tillegg 

vart det gjennomført full plantesosiologisk  om-
analyse av prøveflatene. Bearbeiding av mate-
rialet pågår. Nærare omtale av undersøkingane i 
vedlegg A.  
 
Delprosjekt 10. Mykorrhiza og orkidear 
Kartlegging og identifisering av mykorrhizasopp 
involvert i frøspiring og stoffomsetjing hos orki-
dear, og kva betydning mykorrhizasopp har for 
populasjonsdynamikken. 
 
Det har vore liten aktivitet på prosjektet i 2008, 
men ein artikkel om spiringsøkologien til lapp-
marihand vart trykt i Annales Botanici Fennici 
(Øien et al. 2008). Sjå årsrapporten for 2005 
(Øien & Moen 2006a) for ei kort oppsummering 
av resultata.  
 
Delprosjekt 11. Skjøtsel av svartkurlelokali-
tetar utanfor reservatet  
Skjøtsel av leveområda for svartkurle på Per 
Hjort sin eigedom sør for reservatet har vorte 
utført etter skjøtselsplanen (Øien & Moen 2005). 
Oversikt over skjøtta areal og oppfølging av faste 
prøveflater i vedlegg B. 

5 Formidling og informasjon 
Personar frå SN har presentert Sølendet gjennom 
foredrag, omvisingar o.l. også i 2008, med resul-
tat frå forsking og skjøtsel som hovudtema. 
 
Presentasjon av forsking og forskingsresultat på 
nasjonale og internasjonale forskarmøte og fors-
kingskonferansar: 
- 26.-29. august. Foredrag på ” XXth Inter-

national Congress of Zoology, Paris. T. 
Ekrem, E. Stur, K. Aagaard & P. Hebert: ” 
Females do count: Documenting Chiro-
nomidae (Diptera) species using DNA 
barcoding”. 

 
Omvisingar og foredrag:  
- 7. juli. Omvisning og orientering om arbeid-

et i Sølendet naturreservat for 39 personar 
som ein del av den populærvitskaplege fore-
dragsserien "Byen, bygdene og kunnskapen" 
arrangert i samarbeid med DKNVS og 
Norsk botanisk forening. Ved: A. Moen, N. 
Sletvold og D.-I. Øien. 

- 7. juli. Omvisning og orientering om arbei-
det i Sølendet naturreservat for tilsette i 
Røros kommune (30 personar). Ved: A. 
Moen og D.-I. Øien. 

- 14. oktober. Foredrag for tilsette ved Viten-
skapsmuseets administrasjon. D.-I. Øien: 
”Sølendet naturreservat. Litt om forskning, 
skjøtsel og planteliv”. 

 
Oppslag i media (sjå vedlegg F): 
- 24. mai. Artikkel i Adresseavisen, Trond-

heim: ”Rekordvått ved Aursunden”. 
- 10. juli. Artikkel i Fjell-Ljom, Røros: 

”Sølendet naturreservat. Full av orkideer og 
brudespore”. 

 
Natursti og anna publikumsretta verksemd  
Open dag med tilbod om guiding vart gjennom-
ført 7. juli (sjå ovanfor). Vi vurderer ut frå trakk-
påverknad, observerte besøkande og parkerte bil-
ar, at besøket i 2008 har vore om lag som i dei 
siste åra, ein stad mellom 1000 og 2000 person-
ar. Slitasjen og trakket på dei viktige svartkurle-
lokalitetane i søraust (Nilsenga) har minka. 
Skilting og oppmodingar til besøkande og 
svenske turarrangørar, om å følgje naturstien ser 
ut til å ha effekt, og slitasjen er no knapt merk-
bar, men vi følgjer utviklinga nøye. 
 
Ny utgåve av stibrosjyren (Arnesen et al. 2008) 
vart trykt hausen 2008. Den viktigaste endringen 

er at stien no vil innehalde ein post til (post 14), 
som vil ta for seg hafellen. Posten vil bli etablert 
i 2009 like sør for post 13. Det er elles gjort 
mindre justeringar og oppdateringar i høve til 
tidlegare utgåve. 
 
Samarbeidet med Brekken skole er godt, og det 
er Tom Johansen som har den løpande kontak-
ten. Sølendet blir brukt i eit undervisningsopp-
legg på ungdomstrinnet innan kultur- og natur-
historie der ressursutnyttinga i det tradisjonelle 
utmarksbruket står sentralt. Dette blir gjennom-
ført kvart tredje år (sist i 2006) og inneber m.a. 
markaslått og oppsetjing av stakk på Sølendet. 

6 Arbeid framover 
Systematisk overvaking av artar og vegetasjon i 
faste prøveflater har gått føre seg i meir enn 30 år 
på Sølendet. Så lange måleseriar er unike, også 
internasjonalt, og vil etterkvart gi svar på ei 
rekkje økologiske spørsmål i høve til skjøtsel, 
attgroing og svingingar i vêrtilhøve og klima. 
Dette har gitt Sølendet ein unik posisjon som 
overvakingsområde av biologisk mangfald, også 
internasjonalt og spesielt på rikmyr og kjelde. 
Arbeidet med å følgje opp desse langtidsseriane 
har prioritet frå vår side, men her er vi avhengig 
av støtte utanfrå, og at samarbeidet med DN held 
fram. 
 
Forskingsaktiviteten på materiale frå langtids-
seriane vil og ha prioritet dei næraste åra. Vi har 
som målsetjing m.a. å finne forklaringsfaktorar 
på dei årlege svingingane i blomstring for fleire 
artar, og å auke kunnskapen om korleis endring-
ar i klima påverkar vegetasjonssamansetjinga og 
karbonbalansen i utmarka. Dessutan å kome len-
ger i arbeidet med å skildre endringar og etablere 
retningslinjer for skjøtsel og berekraftig bruk av 
utmark. Den grunnleggande forskinga på Sølen-
det har vore finansiert av NFR og Vitskapsmuse-
et, men vi har hatt lite støtte frå NFR etter 2001. 
 
Frå 2006 har grunnforskingsaktiviteten på Sølen-
det igjen auka, og den vil halde seg høg dei nær-
aste åra, m.a. gjennom to doktorgradsstipendiat-
ar og ein postdoktorstipendiat som skal fullføre 
sine studiar innan 2009-11 (sjå under). Men res-
sursar tilført desse stillingane kan berre i liten 
grad brukast til å halde langtidsseriane i gang. Til 
det er vi heilt avhengige av støtte frå natur-
forvaltninga. 
 
 
6.1 Skjøtsel i 2009 
For generelle råd når det gjeld skjøtselen på Sø-
lendet viser vi til Øien & Moen (2003, 2006b). 

Under følgjer ei liste over nødvendig, tradisjo-
nell skjøtsel (rydding, slått, raking o.l.) som vi 
foreslår blir utført i 2009. Forslaget er utarbeidd i 
samråd med oppsynsmann T. Johansen. Det 
samla arealet som er foreslått skjøtta utgjer ca. 
150 daa. Sjå kart i figur 6 (nummer viser til om-
råda på kartet). 
- slått av i intensivområdet i vest (1), ca. 35 

daa.  
- slått langs vestgrensa, Bustmyra-Sunnmerka-

holmen (2), ca. 45 daa. 
- slått i Røsta-området (3), ca. 25 daa. 
- slått på Blautmyra (4), ca. 35 daa. 
- slått på Nerlaua-engene (5), ca. 6 daa. 
- slått og rydding på Nilsenga (6), ca. 3 daa. 

Her er området utvida litt i høve til tidlegare 
(sjå Øien og Moen 2006b: 27). 

- rydding og slått i nedre del av Vassdalen (7), 
ca. 4 daa. Dette området kjem i tillegg til den 
delen av Vassdalen som er skjøtta (sjå Øien 
& Moen 2006b: 27). 

- raking, brenning/utkøyring. Raking skal ut-
førast i heile område 1, 2 og 4-7, samt i 
høgproduktive delar av 3. Slått i område 1 
og 2 er høgast prioritert. 

- noko tynning av tresjiktet generelt og ryd-
ding av vindfall. 

 
Når det gjeld anna praktisk arbeid knytt til skjøt-
selen og naturstiane vil vi spesielt nemne etab-
lering av ny post 14, og behovet for vedlikehald 
og utskifting av klopper. Dette gjeld spesielt 
traktorkloppen vest for Dalbua som vil bli skifta 
ut i 2009. Dessutan er det behov for å etablere 
fleire overgangar (klopper) over bekkar og sig 
for å unngå kjøreskadar ved kjøring med fir-
hjuling og tohjulstraktor. Spesielt gjeld dette 
mellom Skarpholmen og Storesvollen, men og 
frå myra sørvest for Midtilaua (Oldermyra) mot 
Olderbuholman. Det er og søkt om midlar (frå 
Fylkesmannen i Sør-Trøndelag) til restaurering 
av Midtialua i 2009.  

Figur 6. Forslag til skjøtsel i 2009. Slått og raking i alle område. 1: Intensivområdet i vest, ca. 35 daa. 2: Langs vest-
grensa Bustmyra-Sunnmerkaholmen, ca. 45 daa. 3: Røsta-området, ca. 25 daa. 4: Blautmyra, ca. 35 daa. 5: Nerlaua-
engene, ca. 6 daa. 6: Nilsenga, ca. 3 daa. 7. Nedre del av Vassdalen, ca. 4 daa. Område 1 og 2 har førsteprioritet. 
 
 
 
6.2 Botanisk arbeid framover 
Hovudtyngda av aktiviteten vil ligge innanfor 
delprosjekt 1, 2, 3, 4 og 8. Innan delprosjekt 5, 7, 
9 og 10, vil det bli liten eller ingen aktivitet i 
2009. Desse delprosjekta er difor ikkje omtala 
nærare. 
 
Langtidsstudiar gjennom overvaking av artar og 
studiar av endringar i plantelivet vil bli prioritert. 

I dette inngår det to doktorgradsstudiar fram til 
2010: A. Lyngstad sine studiar av vekstmøns-
teret hos klonale artar (delprosjekt 3), og Kris-
tine Fjordheim sine studiar av danning og utvik-
ling av bakkemyr (delprosjekt 1). I 2008 startar 
og postdoktorstipendiat Nina Sletvold opp studi-
ar av populasjonsbiologien til brudespore (Gym-
nadenia conopsea) med Sølendet som hovud-

1 

4

3 2 

5 6 

7 

studieområde. Sletvold er tilsett som postdoktor 
ved SN i tre år frå november 2007.  
 
I åra framover vil det og bli viktig å klargjere kva 
effektar eit varmare klima har på vegetasjon og 
biologisk mangfald. Gjennomgang og bear-
beiding av produksjonsmålingar (delprosjekt 4) 
og plantesosiologiske analysar, samt omanalysar 
av ein del prøveflater vil vere aktuelt (delpro-
sjekt 1 og 2). Det kan og vere aktuelt å justere 
overvakingsopplegget for å betre fange opp 
endringane. 
 
Delprosjekt 1. Generell skildring av flora og 
vegetasjon 
Oppfølging av enkelte gamle fastruter er aktuelt, 
både i samband med studiar av effekten av ulike 
slåttereiskapar (delprosjekt 6), men og for å 
overvake langtidstrendar som klimaendringar 
etc. Dette heng og saman med studia i delpro-
sjekt 3, mellom anna vasstandsmålingane. K. 
Fjordheim viderefører dei vegetasjonshistoriske 
studiane. 
 
Delprosjekt 2. Produksjonsøkologiske studiar 
Forsøksslått i 40-50 faste prøveflater med ulik 
grad av slåttepåverknad vil halde fram. Dette for 
å måle variasjonen i produsert høymengde og for 
å halde i gang langtidsseriar for populasjonsstu-
diar m.m. Dessutan vil vi framover prioritere å 
bearbeide materialet frå om lag 30 år med pro-
duksjonsmålingar for å klargjere om vi allereie 
no kan sjå endringar i produksjonen som følgje 
av eit varmare klima (sjå og delprosjekt 4). 
 
Delprosjekt 3. Populasjonsøkologiske studiar 
Teljing og oppfølging av enkeltindivid av ei 
rekkje artar i faste prøveflater og lokalitetar med 
varierande slåttepåverknad vil halde fram. 
Undersøkingane representerer eit unikt materi-
ale m.o.t. kontinuitet og tal artar og ruter. Særleg 
interesse knyter det seg til overvaking av svart-
kurle og andre orkidear (artar, underartar og 
krysningar). Bearbeiding av materiale og utar-
beiding av manuskript for publisering i internas-
jonale tidsskrift vil ha høg prioritet. Vi har som 
målsetjing å utarbeide minst to manuskript per år 
frå langtidsseriane dei næraste åra. 
 
I dei næraste åra vil det vere fokus på klonale 
vekstar (A. Lyngstad), og orkideen brudespore 
(N. Sletvold). Studiane av brudespore har som 
mål å auke kunnskapen om rekruttering frå frø, 
og ved hjelp av matrisemodellering utarbeide ein 

populasjonsmodell for arten. Pollineringsekspe-
riment og frøspiringseksperiment vil halde fram, 
i tillegg til bearbeiding av data frå langtids-
seriane. 
 
Delprosjekt 4. Næringsbalanse i gamle slåtte-
samfunn 
Desse undersøkingane heng saman med under-
søkingane i delprosjekt 2. Gjennom langtidsseri-
ane har vi gode data på biomasse og nærings-
kapital heilt attende til 1970-talet. Og sidan 1998 
har det gått føre seg eit gjødslingseksperiment i 
tre prøvefelt i vestlege delar av reservatet.  
 
I dei næraste åra vil langtidsseriedata bli bear-
beidd og analysert for å klargjere korleis vêrtil-
høva verkar inn på produksjonen. Dette vil gi 
auka kunnskap om korleis eit varmare klima vil 
påverke plantesamfunn og vegetasjon i utmarka.  
 
Gjødslingseksperimentet har gitt viktig kunnskap 
om næringsdynamikken i rikmyr (Øien & Moen 
2001, Øien 2004). I løpet av dei næraste to åra 
vil det bli gjennomført nye analysar og prøve-
taking, før eksperimentet blir avslutta. Vi håper 
dette vil gi ny kunnskap om nærings- og produk-
sjonsforhold i rikmyr og korleis desse faktorane 
saman med klima og slått verkar inn på saman-
setjinga av plantesamfunna, og overleving og 
blomstring hos enkeltartar. 
 
Delprosjekt 6. Skjøtselsplan, oppfølging av 
skjøtsel 
Vi vil i dei næraste åra prioritere ei sterkare opp-
følging av faste prøveflater for å klargjere om 
bruk av ulik slåtte- og oppsamlingsreiskap gir 
seg utslag i endringar i vegetasjonen. Bakgrun-
nen for dette er ein stadig meir utbreidd bruk av 
maskinell slåttereiskap på Sølendet, seinast i 
2006 med utprøving av høyballepresse. Vi set 
spørsmål ved bruken av så tungt utstyr i skjøt-
selen (pressa veg nesten 500 kg), og ønsker å 
følgje opp dette gjennom overvaking. Dette 
inneber omanalysar og bearbeiding av tidlegare 
innsamla materiale, men og etablering av fleire 
faste prøveflater for formålet.  
 
Delprosjekt 8. Effektar av beite på tidlegare 
slåttemark 
Overvaking av vegetasjonsendringar etter opp-
hør av beite i 50 faste prøveflater (dei fleste 0,25 
m²) som vart etablerte i 1992 vil halde fram. I 
2009 er det ei målsetting å utarbeide manuskript 
for internasjonal publisering av dette materialet, 

som omfattar fleire plantesosilogiske omanalysar 
og årlege tejingar av blomstrande individ hos 11 
artar av karplantar. 
 
Delprosjekt 11. Skjøtsel av svartkurlelokali-
tetar utanfor reservatet 
Oppfølginga av skjøtselen innan leveområda for 
orkideen svartkurle sør for reservatet vil halde 
fram. Dette inkluderer m.a. oppfølging av enkelt-
individ etter same metodikk som i delprosjekt 3. 
Det er søkt om midlar gjennom landbrukets 
SMIL-ordning til oppfølging av prosjektet i 
2009. 

Vedlegg A. Rapport til DN. Oversyn over aktiviteten retta mot 
langtidsstudiar og overvaking på Sølendet i 2008 

Vedlegg B. Skjøtsel av leveområder for svartkurle sør for Sølendet 

